
દમયંતીનાં કુચ દેખી, હાર્યું કુંજર કૂળ;

તે હીંડતાં ચાલંતા હાથી, માથે ઘાલે ધૂળ.

હસ્તકમળથી કમળ હાર્યું, જળમાં કીધું ઘર;

ઉદર દેખી દમયંતીનું, સુકાયું સરોવર.






વલણ.







સરોવર સુકાયું સાંભળી, નળરાય મનમાં રંજ્યા;

દમયંતીના જંઘા દેખી, કેળ રહી કાક વંઝા.





 

કડવું ૫ મું – રાગ સામેરી.








દમયંતી છે દોષ રહીતા, તેના ગુણની ગાઊં ગીતા;

નારદજી વાયક એમ બોલે, નહિ ઉપમા તારુણીની તોલે.

દમયંતી છે દોષ રહીતા, તેના ગુણની ગાઊં ગીતા. ટેક.

જોઈ ભિમક સુતાની કટી, સિંહની જાત વનમાં ઘટી;

હંસને પણ થઈ ચટપટી, ચાલ્યગોરીની આગળ મટી. દમયંતી૦

રામા અંગની રોમાવાળી, વનસ્પતી દવે મરે છે બળી;

તેનાં વસ્ત્ર રહ્યાં જળહળી, દેખી આભામાં પેસે વીજળી. દમયંતી૦

પગપાનીથી હાર્યો અળતો, રહે અબળાને પાગે લળતો;

નેપુરનો નાદ સાંભળતો, રહે ગાંધર્વનો સાથે બળતો. દમયંતી૦

વરણથી ચંપક નવ ભજિયો, માટે મધુકરે તેને તજિયો;

એવું રૂપ બ્રહ્માએ સજિયું, બીજું કોઇ નથી નીપજિયું. દમયંતી૦

હવે શણગાર વખાણું સોળ, મંજન ચીર હાર તંબોળ;

ઉઠે સુગંધના કલ્લોલ, અઁગે અરગજાના રોળ. દમયંતી૦

શીશફૂલની રત્ન રાખડી, શોભે ભમર્માં ચુની જડી;

ગોફણો રહ્યો અગશું અડી, કટિમેખલાશું પડે વઢી. દમયંતી૦

ગળુબંધ કંઠે નવરંગ, મુક્તાહાર છે બે સંગ;

શકે ગિરિ કરીને ભંગ, સ્તના મધ્યે વહે છે ગગ. દમયંતી૦

વયે ઓઢણી રહિ છે ઉડી, ખળકે કંકણ ને કર ચુડી;

રૂપે રતિ તો સંભ્રમે બુડી, એવી કોઇ મળે નહિ રડી. દમયંતી૦

વાજે નેપુર કેરો ઝણકો, અંગુઠે અણવટનો ઠણકો;

અંગુલિયે વીછવાનો રણકો, બોલે મધુર ઝાંઝરિનો ઝણકો. દમયંતી૦

જેણે દમયંતી નવ જોઇ, તેને ઉમર એળે ખોઇ;

જાણે કાયા કનકની લોઇ, એવી જગમાં બીજી ન કોઇ. દમયંતી૦

